
Aberdaron i Fynydd Mawr - Golygfa o Enlli - Cylchdaith 
 

Lleoliadau Stampiau: Eglwys Hywyn 
Sant, Aberdaron. 

 
Cyfarwyddiadau: 
 
1. Parciwch ym maes parcio’r Ymddiriedolaeth 
Genedlaethol (bydd angen arian parod neu 
aelodaeth yr Ymddiriedolaeth Genedlaethol 
arnoch i barcio), cerddwch tuag at yr adeiladau 
a throwch i’r dde i groesi’r bont dros y ffordd. 
Dilynwch y ffordd o gwmpas i’r chwith tan i chi 
gyrraedd eglwys Sant Hywyn, Aberdaron. 
 
Mae safle Sant Hywyn yn dyddio’n ôl i’r 5ed/7fed ganrif. Yn yr eglwys, mae cerrig 
beddi dau offeiriad ag arysgrifau Lladin arnynt sy’n dyddio’n ôl i’r 5ed/6ed ganrif. 
Adeiladwyd yr eglwys yn y 12fed ganrif ar adeg pan oedd Brenin Gwynedd yn 
adeiladu strwythurau cerrig cadarn yn lle llawer o’r eglwysi pren. Ychwanegwyd ail 
gorff i’r eglwys ar ddiwedd y 15fed ganrif, ond yn anffodus aeth yr eglwys yn adfail 
tan y 19eg ganrif pan gafodd ei hadnewyddu, ac mae wedi cael ei defnyddio byth ers 
hynny. Mae eglwys Sant Hywyn wedi bod yn hafan bwysig erioed, nid yn unig i 
bererinion oedd yn aros i groesi i Ynys Enlli, ond hefyd i Frenhinoedd! Rhoddodd 
canoniaid eglwys Sant Hywyn gwch i Gruffydd ap Cynan er mwyn iddo fynd draw i 
Iwerddon i ddianc rhag y Normaniaid ym 1094. Rhagor o wybodaeth.  
 
2. Wedi i chi ymweld â’r eglwys, gallwch chi ddychwelyd i faes parcio’r 
Ymddiriedolaeth Genedlaethol a cherdded allan o gefn y maes parcio (gan osgoi’r sianel) i’r 
traeth at ddechrau’r creigiau. Pan fo’r llanw’n isel, gallwch chi gerdded o flaen clogfeini i 
gyrraedd Porth Simdde. Pan fo’r llanw’n uwch, cerddwch i fyny’r llethr y tu ôl i’r creigiau ac, 
unwaith y byddwch chi ar y llwybr, trowch i’r dde a cherddwch i fyny’r allt i gyrraedd giât 
sy’n arwain at faes parcio bach a’r ffordd. 
 

3. Unwaith y byddwch chi wedi mynd trwy’r giât, trowch i’r chwith ac 
ewch drwy giât arall ymlaen i lwybr troed llydan sy’n arwain ar hyd top 
y bryn yn baralel i’r traeth (gan ddilyn arwyddion Llwybr yr Arfordir o’r 
fan hon hyd at Borth Meudwy). Parhewch ar hyd y llwybr hwn, gan 
basio golygfan arbennig a mainc ag arysgrif arni. Ewch drwy’r giât 
nesaf ac i lawr y grisiau cerrig at bont dros nant fach ac ar hyd bae 
Porth Simdde. Cyn i chi ddod at y traeth, mae llwybr yn arwain i’r dde 
i fyny grisiau pren serth. Ar ôl i chi fod ar y traeth, dewch yn ôl at y 
llwybr hwn. 
 
4. Ar dop y grisiau pren serth (sy’n arwain i ffwrdd o Borth Simdde), 
mae giât mochyn yn mynd â chi ar lwybr rhwng ffensys, gyda’r môr ar 
eich ochr chwith. Cadwch at y llwybr hwn am 1km, gan basio mainc 

ar eich ffordd a mynd trwy giât mochyn arall, yna giât mochyn arall gyda giât fferm. 

https://broenlli.com/be_church/sant-hywyn/

Arhoswch i’r chwith ar y llwybr i fynd i lawr grisiau cerrig a thrwy giât 
mochyn i Borth Meudwy (dyma lle mae’r cwch yn croesi draw i Ynys 
Enlli). 
 
Mae Porth Meudwy yn gildraeth pysgota bach sydd wedi cael ei 
ddefnyddio ers blynyddoedd maith fel man cychwyn i gychod sy’n 
croesi draw i Ynys Enlli. Mae’n gildraeth cysgodol sy’n ei wneud yn 
fan perffaith i ddechrau’r siwrne. 
 
5. O Borth Meudwy, cerddwch i fyny’r lôn gyda’ch cefn at y môr am ryw 700 metr, gan basio 
trwy giât a heibio maes parcio tan i chi gyrraedd ffordd darmac fach. Trowch i’r chwith ar y 
ffordd ac ewch yn eich blaen am 80 metr i gyrraedd agoriad glaswelltog maint trac ar y dde. 
Cerddwch i lawr y trac glaswelltog hwn rhwng y gwrychoedd tan i chi ddod at ffordd ar yr 
ochr arall. Trowch i’r chwith ar y ffordd ac ewch ymlaen am 100 metr, yna trowch i’r dde i 
lawr y trac cyntaf gyda’r arwydd ar gyfer Pen y Maes (a Mawr). Ychydig cyn giât y tŷ ar y 
chwith ac i fyny cwpl o risiau cerrig mae giât mochyn sy’n mynd â chi heibio’r tŷ at gamfa. 
 
6. Unwaith y byddwch chi dros y gamfa, ewch yn syth at ben arall y cae (ar bwys y tŷ) at 
gamfa arall ac, yn syth wedyn, at giât. Yna, ewch ar draws y cae nesaf i gyrraedd y giatiau 
at y tŷ. Cadwch y tŷ ar eich ochr dde a cherddwch heibio ochr y tŷ ac i fyny’r lôn i gyrraedd 
ffordd darmac. Trowch i’r chwith ar y ffordd ac arhoswch arni am 600 metr gan basio 
cyffordd ar y dde, tŷ ar y gornel, parc carafannau a chaffi Pen Draw’r Byd (tai bach, bwyd 
ac, yn bwysicaf oll, hufen ia). 
 
7. Yn fuan wedi’r caffi ar y dde mae lôn sy’n arwain at dai. Cerddwch i fyny’r lôn hon ac 
ewch yn syth rhwng y ddau dŷ i gyrraedd giât mochyn. O’r giât mochyn, trowch i’r chwith a 
dilynwch y llwybr tan i chi gyrraedd cofeb a thrac concrit. Trowch i’r dde ar y trac a dilynwch 
ef i orsaf Gwylwyr y Glannau a chopa Mynydd Mawr. 
 
8. O’r copa, cerddwch tuag at yr ynys fawr, sef Ynys Enlli, gan gadw i’r dde ar y llwybr 
concrit a dilyn arwyddion Llwybr yr Arfordir. Ar waelod y llwybr concrit mae adfeilion concrit. 
O’r fan hon, dilynwch arwyddion Llwybr yr Arfordir i gyfeiriad Ynys Enlli (dilynwch arwyddion 
Llwybr yr Arfordir am weddill y daith). 
 
Dewiswyd copa Mynydd Mawr gan bobl oes Fictoria fel gwylfan ddelfrydol ar gyfer 
Gwylwyr y Glannau oherwydd yr olygfa wych dros y môr. Yna, cafodd ei ddefnyddio 
yn ystod y Rhyfel Byd Cyntaf a’i uwchraddio ym 1940 i ddal offer radar, fel 
gwarchodfa ar gyfer y fyddin ac fel lleoliad gynnau. Cafodd y safle ei ddefnyddio gan 
Wylwyr y Glannau tan 1990. 

9. Dilynwch yr arwyddion o amgylch y 
pentir tan iddyn nhw eich arwain chi i 
ffwrdd o’r môr at gilfach laswelltog fach, 
gan basio adfeilion capel/ysbyty Santes 
Fair fwy na thebyg. 
 
Adeiladwyd capel Santes Fair fel y 
gallai’r morwyr weddïo ar Santes Fair 
am warchodaeth rhag dyfroedd 
peryglus Swnt Enlli, y môr rhwng y tir 

mawr ac Ynys Enlli. Yr unig beth sydd ar ôl o’r capel yw rhai twmpathau sy’n 
dynodi’r sylfeini. 
Mae Ffynnon Fair wedi’i lleoli mewn man ansefydlog a ***dylid cymryd gofal mawr os 
byddwch chi’n penderfynu ymweld â’r safle***. Mae Ffynnon Fair yn ffynnon dŵr 
croyw sy’n cael ei gorchuddio gan y llanw yn aml. Yn ôl y traddodiad, pe bai person 
yn gallu mynd â llond ceg (neu lond llaw) o ddŵr y ffynnon a’i gario i fyny ac o 
amgylch yr eglwys heb arllwys diferyn, byddai ei ddymuniad yn dod yn wir. 
 
10. Parhewch o gwmpas y pentir nesaf, sef Mynydd y Gwyddel, ac yna anelwch am i fyny 
gan yr arwyddion ar gyfer Llwybr yr Arfordir i gyrraedd ffens a giât uwchben Porth Felen. 
Ewch dros y bont a thrwy giât. 
 
11. Yna, mae’r llwybr yn rhannu. Cadwch i’r dde ac 
ewch ar hyd yr arfordir i gyrraedd giât mochyn sy’n 
mynd â chi ymlaen ar Lwybr yr Arfordir. Pasiwch 
ffynnon i lawr ychydig i’r dde o’r llwybr ac yna un arall 
yn fuan wedyn cyn i chi basio arwydd ar gyfer Llwybr 
yr Arfordir. Ewch drwy giât at lwybr sy’n mynd â chi at 
ffens a chlogwyn mawr (cilfach Parwyd). 
 
12. Ewch drwy giât mochyn yn y wal ac yna un arall 
mewn ffens cyn troi i’r dde, gan basio heibio carn Pen y Cel a chario ymlaen ar hyd y pentir. 
Ewch am i lawr ychydig cyn dod at giât mochyn ac ewch yn eich blaen ar y llwybr. 
 
13. Gan edrych ymlaen tuag at Aberdaron, ewch ar y llwybr is ar y dde gan ddilyn yr arfordir 
a ffin y ffens. Cadwch i’r dde i ddod at gornel top wal a chadwch hon ar eich ochr dde i 
gyrraedd giât mochyn (byddwch chi’n dod dros gilfach Hen Borth yn fuan iawn). Ger cilfach 
Porth y Pistyll mae yna hen gei cerrig adfeiliedig ar lan y môr ac, yn fuan iawn wedi hynny, 
cymerwch ofal oherwydd mae grisiau metel yn estyn allan ar y llwybr. 
 

14. Ewch dros bont bren a thrwy giât mochyn, gan gerdded gyda 
ffensys ar y naill ochr a’r llall i chi tan i chi gyrraedd giât arall. Ewch 
dros frig bach caregog ac yna i lawr grisiau pren i ddilyn yr arfordir. 
Cadwch i’r dde ac ewch i lawr y grisiau cerrig i gyrraedd Porth 
Meudwy (lle mae’r cwch yn mynd draw i Ynys Enlli). 
 
15. Ewch i fyny’r grisiau cerrig ar ochr arall Porth Meudwy i gyrraedd 
giât mochyn. Ewch drwy dair giât mochyn arall cyn mynd i lawr 
grisiau cerrig at draeth Porth Simdde. O’r llwybr, cerddwch i ffwrdd o’r 
môr ychydig cyn dod at giât a phont droed dros y nant ac yna ewch i 
fyny’r grisiau cerrig at giât a mainc ag arysgrif arni lle ceir mwy o 
olygfeydd godidog. 

 
16. Ewch yn eich blaen o’r fainc â’r arysgrif arni i gyrraedd giât at faes parcio bach ar ymyl y 
ffordd. Ewch drwy’r giât ac yna i’r dde, trwy giât arall sy’n eich arwain i lawr at y traeth. 
Unwaith y byddwch chi ar y traeth, cadwch i’r chwith (mae’r môr ar eich ochr dde) i 
gyrraedd maes parcio’r Ymddiriedolaeth Genedlaethol. 
 


